
Құм терапиясы
Мен - болашақ педагогпын, нақтырақ, дефектология мамандыгы бойынша М.Қозыбаев атындагы СҚУ-дың соңгы курсын жақында тамамдаймын. Төрт жыл бойы ұстаздарымыздан көп нәрсені үйрендік. Ата-аналарға пайдасы тиер деген ниетпен сол оқыгандарымның кейбірімен бөліссем деп едім. Бұл жолы тілі дамымаған мектеп жасына дейінгі балалардың сөздік қорын көбейтуге, қиялын дамытуға құм терапиясының көмегі жайлы айтпақпын.
Бала көбінесе өз сезімдерін, қорқыныштарын сөзбен жеткізе алмайды. Ал құмды берсеңіз ол өз әлемінің бейнесін жасайды, соның суретін салады. Қазіргі уақытта құм терапиясы мектеп жасына дейінгі балаларды диагностикалау, түзету және дамыту мақсатында көп қолданылады. Құм балалардың бойындағы невротикалық көріністерді азайтады, эмоционалдық тұрақсыздықты қалпына келтіріп, туыстарымен және құрдаста- рымен қарым-қатынасын түзейді. Құмның тым белсенді балаларды тыныштандыратын да қасиеті бар.
Белгілі маман Н.Зеленцова-Пешкованың айтуынша, құм терапиясы - қазіргі заманғы арт-терапия мен арт- педагогиканың бір түрі. Ол әр баланың психологиялық қиындықтарды жеңуіне, бойындағы түрлі қабілеттерін дамытуға, соның ішінде коммуникативті қабілеттерін жетілдіруге мүмкіндік береді. Құммен ойнау арқылы бала өз әлемін жасай алады, оны өзгертуге, талқылауға, суретке түсіруге құлшынысы пайда болады.
Кейбір педагогтар құм терапиясын - ойын түріне балайды. Яғни, бала ойын арқылы қиялға ерік береді, шығармашылық қабілеттері дамиды. Құм ойындарының бірнешеуіне тоқ- талып өтсек. Мысалы, “Мен құмға не көмдім?" деген ойынды алайық. Мақсаты - баланың зейінін, есте сақтау, сөйлеу қабілетін дамыту. Муғалім екі- үш ойыншықты көрсетіп, балалардан бұл ойыншықтардың қалай аталатынын сұрайды да, көздерін жұму қажеттігін ескертеді. Содан кейін біреуін құмға көмеді де, қандай ойыншық көмілгенім сұрайды. Мұғалім атын атаған бала қум арасынан ойыншық- ты қазып алады. Егер балалар дурыс тапса, бәрі оған қол соғады. Осылай жалғаса береді.
Келесі бір ойын “Ерекше іздер" деп аталады. Мақсаты - сезімталдықты, қиялды дамыту. Ересек адам “Аю келе жатыр" десе, бала жұдырығымен және алақанымен құмға із салады. Ал “Қояндар секіреді" десе, саусақ ұшымен құмның бетіне іздерді бедерлейді. “Жыландар қозғалады" деген кезде бала қолын құмнан алмай ирелеңдеген сызық жасайды. Кейін құм бетіндегі түрлі іздерге қарап өздері аңдардың, құстардың аттарын атаулары керек.
Құм терапиясының тағы бір түрі - құмда сурет салу. Бұл балалардың шығармашылық қабілетін арттырады.
Сонымен құм терапиясының баланы дамытудағы негізгі артықшылықтарын атап өтейік. Ол қолдың ұсақ моторикасын, бұлшық еттерді дамытады, эмоционалды жағдайды тұрақтандырады, кеңістікте бағдарды жоғалтпауға жетелейді, сөйлеуге, сөздік қорды молайтуға ықпал етеді, өзгені тыңдау және диалог құра білуге мүмкіндік жасайды, бір сөзбен мектеп жасына дейінгі балалардың тілін, қиялын және ойлау қабілетін дамытады.
Құм терапиясын 3 жастағы балалардан бастап қолдануға болады. Кейбір адамдар бұл әдісті психоанализге балап жатады, ал шындығында, бұл - терапияның еркін әдісі. Оның пайдасын әлем педагогтары дәлелдеген. Қазір еліміздегі балабақшаларда, мектептерде кеңінен қолданыла бастады.

